
Саба җиле сыман моңлы вә ягымлы
Композитор Хөснул Вәлиуллинның тууына – 90 ел

Татарстанның төньягында урнашкан Саба ягын элек-электән Байлар Сабасы дип йөрткәннәр. Миңа бу кушымта бу як сәүдәгәрләренең осталыгы-шомалыгына ияреп килгән дип аңлаталар иде өлкән абзый-апайлар. Мин үзем дә, гәрчә монда тумасам да,  бер яшемнән бирле әти-әнием, абый, ике апа белән бергә 1946 елдан башлап Саба як урман башкаласы – Урман хуҗалыгы бистәсендә үстем, укыдым, аягыма бастым.
Әтиебез Әхмәт абзый урман хуҗалыгының баш  бухгалтеры   гына түгел, оста  гармунчысы,  тамада-мәзәкчесе дә иде. Нәкъ ул 2 яшьлек улы Фасилгә гармун тоттырып, 1952 елда Казан музыка училищесына  илтеп,   башта  баянчы, тора-бара композитор булып китәргә җан көчен кызганмаган. 
Өйдә ул чакларда иң түрдә телевизор түгел,  радио  иде.   Радиодан татар концертлары иртә-кич була тора... Әтиебез Салих Сәйдәшне Казанда күреп, аның әсәрләрен театрда, эстрада сәхнәсендә тыңлап белә, якын күрә, аның үзенә дә,  моңына да табына иде...

Тора-бара радиодан Мансур Мозаффаров, Александр Ключарев, Заһид Хәбибуллин, Рөстәм Яхиннар белән янәшә Хөснул Вәлиуллин, Әнвәр Бакиров, Рөстәм Яхин, Аллаһияр Вәлиуллин моң-көйләре, җыр-музыкасы яңгырый башлады. Әти бигрәк тә сабадаш-якташ егетләр Хөснул белән Аллаһияр музыкасын сокланып, куанып, горурланып тыңлый иде.

Фасил абыйга да, җырларга яраткан төпчек улы «Рафис - бәләкәй артист»ка да
якташларыбыз  иҗатына ихлас бирелеп, мавыгып мәдхия укый иде.

1952 елдан башлап Казан музыка училищесында укыган абый тиздән бу данлы якташлар белән якыннан танышып та, аралашып та җибәрде. Дөрес, килеш-килбәте, холык-фигыле ягыннан аңа Аллаһияр якынрак сыман тоела иде. Хәер, бу хакта моннан 20 ел элек «Казан утлары»ының 7 нче санында дөнья күргән «Саба җиледәй...» (композиторның 60 еллыгына багышланган мәкаләмдә) шактый тәфсилле язып үткән идем инде.

Ә Хөснул ага һәм тышкы, һәм эчке рәвеше белән дә башкарак, миңа калса, затлырак шәхес иде. Хәер, танылган сәнгать белгече Рәмзия Такташ менә болай яза: «Хөснул Вәлиуллин тыныч, салмак, аз сүзле зат иде. Гаҗәп тирән, уйчан карашы аша гына аның зиһен көчен, иҗат дәртен тоеп, сиземләп була иде, ул музыкада уйга баткан фикер иясе, белгеч-философ иде. Кызганычка каршы, аның ике әсәре – «Самат» һәм «Дим буенда» операларының сәхнә язмышы бик бәхетле вә дәвамлы булмады. Һәрхәлдә, репертуарда икесе дә кыска гомерле һәм вакытлы гына булдылар шикелле.

Ә, бәлки, без үзебез аның талантына гына хас булган моң-тематиканы тоеп, үзләштереп, отып алырга өлгермәгәнбездер». («Казань» журналы, 1999, 11 нче сан, 91 нче б.)

Әйе, Саба ягыннан чыккан, инде танылып килгән җыр остасының «Самат» операсы 1957 елда ук төгәлләнеп, Мәскәүдә татар әдәбият һәм сәнгать декадасында куелып, уңыш казанды. Үзенә гаҗәп таләпчән, зирәк зат бу әсәрен янә эшкәртеп, М.Җәлил исемендәге Татар дәүләт опера һәм балет театрында 1977 елда кую бәхетенә иреште ирешүен, ә 1965 елда аның «Дим буенда» исемле икенче операсы да сәхнәдә уйналды, әмма икесенең дә гомере кыскарак булды шул. Хәер, «Шүрәле» балеты, «Алтынчәч» операсыннан кала безнең шактый бай опера-балет мирасыбыз һаман күләгәдәрәк кала түгелме? Дөрес, Хөснул ага инструменталь әсәрләр язарга да бик һәвәс һәм оста иде. Аларның берничәсе бүген дә концерт репертуарыннан төшми саклана. Шулай да җыр-моңга гашыйк татар халкы аны иң элек моңлы, затлы көй остасы буларак кабул итеп яратты һәм хөрмәт күрсәтте. Ул 100 гә якын танылган җыр һәм романслар иҗат итәргә дә өлгерде.

Әйтергә кирәк, Саба ягы урман-суга, иген-кырларга гына түгел, талант ияләренә дә искиткеч бай, юмарт як. Бу яктан чыккан, танылган, хәтта «Сабавый, Сабалы» атын йөрткән каләм ияләре дә бихисап. Язучы-шагыйрьләре, җырчы-артистлары да күп. Арча, Кушлавыч-Кырлай яклары Тукайлары белән дан казанса, Саба яклары нәкъ менә Вәлиуллиннар, Нәби Дәүлиләр, Газиз Нәбиуллиннар, Фатыйх Хөсниләр белән хаклы горурлана.
Инде сөекле Хөснул аганың бай җыр мирасына да тукталып узыйк. Мәшһүр остазы Салих Сәйдәш кебек, Хөснул Вәлиуллин да спектакльләргә музыка язарга ярата. Аеруча танылган драматург-шагыйрь, заманында үтә популяр Хәй Вахит әсәрләренә көйләрне ул яратып, үз итеп, ихлас иҗат итеп тора.

Композиторның  атаклы   «Саба көе» үк Хәй Вахит сүзләренә иҗат ителгән бит! Инеш ага, инеш ага 
Саба аша, кыр аша. 
Саба дан чыккан инешләр 
Идел белән тоташа....

Композиторның татлы иҗат чишмәләре дә шул Казансуга, Иделгә коя. «Яз айлары», «Саба», «Аның исеме белән», «Күңелкәем» кебек популяр җырларны алар Хәй Вахит белән бергә язалар. Иҗат дуслыгының, миңа калса, иң уңышлы җимеше - «Соңгы хат» спектакленнән Зөһрә җыры. Аның тәүге юллары: «Чыгасың да Идел ярларына» әле хәзер дә колак-җанны назлап-иркәләп тора.

Хәер, якташыбыз, данлы прозаик, хикәя остасы Фатыйх Хөсни дә җыр язган бит Хөснул дусты белән! Ул «Кошлар тынды» дип атала:

Урман уйга чумды, 
Туктагандай булды агымсу...

Күңелемә бактың.

Йөрәккә ут яктың,

Булып китте кинәт ямансу...

Хәер, җыр остасы, халык шагыйре, Арча ягы аксакалы Сибгат Хәким шигырьләрен дә X. Вәлиуллин яратып җырга сала. «Җитен үстерүче кыз», «Күңелем Ленин белән сөйләшә», «Иртәнге сихерле юллар» кебек җырлар - аларның кайберләре генә. Карап торышка үтә уйчан-моңсу тоелса да, Хөснул абый күзләрендә шаян нур очкыннары да балкып алгалый иде. Һәрхәлдә, ачык җанлы, эчкерсез-керсез дус-ишләре күп иде аның. Танылган шагыйрь, шаян, көлке сүз остасы Шәүкәт ага Галиев - шуларның иң түрендә! Аның шигырьләренә композитор гаҗәп лирик яңгырашлы, әле дә популяр «Шомырт чәчәкләре ак кына», шаян-чая «Бар икән күрәселәр», «Көлү гимны»н иҗат итеп, бик күпләрне сөендерә дә, көлдерә дә...

Хәер, санап китсәң, ул Нәҗип ага Исәнбәт («Сабан туе»), К.Латыйп («Бомбалар кирәкми»), Ә.Ерикәй («Онытырга мөмкин түгел»), Ә.Исхак («Тагын җитте язлар»), З.Нури («Яңа уңыш җыры»), хәтта Туфан Миңнуллин сүзләренә аның «Миләүшәнең туган көне» пьесасына Миләүшә җырын да язарга өлгерә. Үзеннән яшь, әмма үзе кебек үк уйчан, ихлас җанлы, ихлас күңелле Рәшит Әхмәтҗанов шигыренә дә ул «Акчарлаклар» җырын иҗат итеп, барыбызны да бик тә куандырган иде...

Кыскасы, моңсу-уйчан Хөснул йөрәгендә Мишә чишмәсеннән дә юмарт җыр-моң инеш-чишмәсе ташый-ургылып тора иде.

Соңгы елларда аксакал якташы Фасил Әхмәт белән бик якын, үз булып, аралашып, дус-иҗатташ булып яшәде. Алар берничә мәртәбә бергәләп туган якларына, якташлары белән очрашу кичәләренә кайткаладылар. Лесхозда узган шундый кичә тарихка ук кереп калган, «Керик әле урманнарга» китабында тасвирланган... Фасил ага хәтта өлкән дустына багышлап, аның 70 еллык юбилеена «Казан утлары»нда «Моңлы якташыбыз» мәкаләсен дә бастырып чыгарды.

Якташыбыз Хөснул ага абыйдан 23 яшькә өлкән булса да, коточкыч хәят ачыларын, сугыш сынауларын үтсә дә, шактый озын гомерле, бай җанлы, ихтирамга лаеклы күркәм зат иде... Ул бер генә ел 80 яшен тутырмыйча арабыздан 1993 елда китеп барды. Аны җирләргә Яңа Бистә зиратына йөзләгән әдип-иҗат ияләре җыелган иде. Шунда түзмәдем, еладым, шигырь юллары пәйда булды.

Тагын үтә моңсу көннәр килде,

Елап исә Саба җилләре...

Әкрен генә гүргә китеп бара

Нурлы җанлы татар ирләре....

Син дә вафат булдың, Хөснул ага,

Хөснул иде әтием агасы...

Беләм, тоям, килер, Алла боерса,

Синдәй моңлы татар баласы –
Талантларның дәвам-яңасы!

                                                                                                          Рафис ӘХМӘТ

